Na osnovu člana 1. Poglavlje IV i člana 11b.) odjeljak A poglavlje V Ustava Unsko-sanskog kantona – prečišćen tekst (“Službeni glasnik Unsko-sanskog kantona” broj 1/04 i 11/04), Skupština Unsko-sanskog kantona, na sjednici održanoj ___________2010. godine, donijela je:

NACRT

ZAKON O JAVNOM REDU I MIRU

DIO PRVI – OPĆE ODREDBE

Član 1.

(Predmet)

Ovim zakonom uređuje se javni red i mir na području Unsko-sanskog kantona (u daljem tekstu: Kanton), utvrđuju prekršaji protiv javnog reda i mira i prekršajne sankcije za izvršioce prekršaja, postupak priređivanja bakljade, vatrometa i slične priredbe i postupak za prikupljanje dobrovoljnih priloga od građana, preduzeća i drugih pravnih lica.

Član 2.

(Definicija prekršaja protiv javnog reda i mira)

Prekršaj protiv javnog reda i mira je djelo kojim se na nedozvoljen način remeti mir, rad i normalan način života građana, ugrožava njihova sigurnost i lično dostojanstvo, izaziva uznemirenost ili remeti kretanje građana na javnom mjestu, ugrožava opća sigurnost imovine, ometa vršenje zakonitih mjera državnog organa i službenog lica, vrijeđa javni moral, ometa korištenje javnog objekta, stambene i druge zgrade ili se na drugi način utvrđen ovim zakonom narušava javni red i mir građana.

Član 3.

(Definicija javnog mjesta)

(1) Javnim mjestom u smislu ovog zakona smatra se mjesto na kojem je slobodan pristup neodređenom broju lica bez uslova (ulica, trg, javni put, park, pristanište, izletište, čekaonica, ugostiteljska, trgovačka i zanatska radnja i  sl.) ili pod određenim uslovom (sportski stadion, igralište, sredstvo javnog prevoza, prostorija državnog organa, kino dvorana, pozorišna ili koncertna sala, izložbena prostorija i sl.), kao i drugo mjesto koje u određenom vremenskom periodu služi za ovakvu svrhu (zemljište ili prostorija u kojoj se održava javni skup, takmičenje i sl.)

(2) Smatraće se da je prekršaj iz ovog zakona izvršen na javnom mjestu i kada je radnja izvršena na mjestu koje se u smislu stava (1) ovog člana ne smatra javnim mjestom, ako je to mjesto dostupno pogledu sa javnog mjesta (balkon, terasa, hodnik, stepenište, dvorište i sl.) ili ako je posljedica nastupila na javnom mjestu.

(3) Izvršilac će kazniti i u slučaju kada je prekršaj protiv javnog reda i mira izvršen u zajedničkoj prostoriji (dvorište, stubište, podrum, šupa, tavan i sl.) stambene zgrade u kojoj je nastanjeno više stanara, kada je u te prostorije omogućen pristup i licima koji ne stanuju u toj zgradi.

Član 4.

(Sankcije)

(1) Za prekršaj protiv javnog reda i mira, u skladu sa ovim zakonom, mogu se izreći:

a) novčana kazna, 

b) zaštitna mjera.

Član 5.

(Zaštitna mjera)

(1) Kao posljedica odgovornosti za počinjeni prekršaj, u skladu sa ovim zakonom, može se izreći zaštitna mjera:

a) oduzimanje predmeta, 

b) zabrana obavljanja djelatnosti, 

c) vanbolničko liječenje od zavisnosti.

Član 6.

(Značenje izraza)


Pojedini izrazi upotrijebljeni u ovom zakonu imaju sljedeće značenje:

a) “Drskim ponašanjem” smatra se radnja izvršenja kojom lice u prisustvu drugog na upadljiv i grub način svojim postupkom ili kazivanjem narušava najelementarnija pravila ponašanja među ljudima i u društvu, koje za posljedicu ima stanje kojim se izaziva negodovanje građana ili ugrožava njihov mir.

b) “Naročito drskim ponašanjem“ smatra se grubo vrijeđanje drugog lica ili drugo bezobzirno ponašanje kojim se ugrožava sigurnost građana ili kojim se može izazvati osjećaj fizičke ugroženosti, uznemirenosti ili negodovanje građana.

c) “Fizički napad” je radnja kojom jedno ili više lica upotrebom vlastite fizičke snage, predmeta ili drugog sredstva napada na drugo ili više lica.

d) “Učestvovanje u tuči” je radnja kojom neko lice aktivno sudjeluje u tuči na bilo koji način, a ne čini obilježje bića krivičnog djela iz člana 174. Krivičnog zakona Federacije Bosne i Hercegovine.
e) “Zlostavljanje” je radnja kojom se lice verbalno ili fizički stavlja u podređen položaj i stanje u mjeri u kojoj se omalovažava njegovo ljudsko dostojanstvo.

f) “Izazivanje tuče, zlostavljanja ili fizičkog napada” ima obilježje podstrekavanja i predstavlja verbalnu ili fizičku radnju kojom se drugo lice navodi ili podstiče na tuču, zlostavljanje ili fizički napad.

g) “Očigledno pijano lice” jeste ono lice iz čijeg se pokreta ili ponašanja može primjetiti jasan znak pijanstva (nesiguran hod, otupjeli refleksi, nesiguran govor, stvaranje buke i galame, svađalačko ponašanje i slično). 

h) “Prosjačenjem” se smatra ponašanje kojim se od drugog traži milostinja u novcu ili kakva druga korist.

i) “Skitnjom” se smatra ponašanje kojim lice bez sredstava za život luta od mjesta do mjesta bez opravdanog razloga i bez motiva da ostvari neki životni ili društveno korisni cilj.

j) “Lice kome je povjereno vođenje radnje” je lice koje je u trenutku vršenja prekršaja zatečeno u ugostiteljskom ili drugom objektu da pruža usluge u skladu sa namjenom objekta.

k) “Imalac radnje” je fizičko lice koje samostalno obavlja djelatnost.      

DIO DRUGI – PREKRŠAJ PROTIV JAVNOG REDA I MIRA

Član 7. 

(Prekršaj)

(1) Prekršaj protiv javnog reda i mira čini :

1. Ko na javnom mjestu narušava javni red i mir svađom, vikom, nepristojnim ili drskim ponašanjem, 

2. Ko na javnom mjestu narušava javni red i mir učestvovanjem u tuči, zlostavljanjem ili fizičkim napadom ili ko izazove tuču, zlostavljanje ili fizički napad na drugo lice, 

3. Ko na javnom mjestu narušava javni red i mir naročito drskim ponašanjem ili na drugi način (bacanjem ili lomljenjem flaša, čaša ili drugih predmeta i sl.) uznemirava građane ili ugrožava njihovu sigurnost, 

4. Ko ugrožava sigurnost ili izaziva osjećaj ugroženosti drugog lica, prijetnjom da će napasti na njegov život i tijelo, 

5. Ko neovlašteno zabrani pristup javnom mjestu ili ne postupi po naredbi ili rješenju državnog organa, kojim se zabranjuje pristup ili zadržavanje na određenom mjestu ili ometa ili omalovažava državni organ, preduzeće, ili drugo pravno lice koje vrši javno ovlaštenje ili njihovo službeno lice, odnosno odgovorno lice prilikom vršenja ili u vezi sa vršenjem službenih poslova i zadataka ili ko ne postupi na licu mjesta po zakonitom zahtjevu njihovog službenog lica, 

6. Ko na javnom mjestu vrijeđa vjerski, nacionalni ili rasni osjećaj građana.

7. Ko neovlašteno na javnom mjestu prodaje, kupuje ili nudi domaći ili strani novac ili papir od vrijednosti ili kartu za prevoz,

8. Ko na javnom mjestu, bez odobrenja nadležnog organa, prodaje ili nudi na prodaju ulaznice za sportsku ili drugu priredbu u većoj količini ili po cijeni višoj od njihove numerisane vrijednosti, 

9. Ko na javnom mjestu namjerno pocjepa ili na drugi način uništi ili ošteti novac države Bosne i Hercegovine, 

10. Ko iznosi ili pronosi lažnu vijest ili tvrđenje kojim se može izazvati uznemirenost građana ili ugroziti javni red i mir, 

11.  Ko ukloni, pocijepa ili na drugi način ošteti javno istaknutu objavu, izborni oglas ili oglas državnog organa, preduzeća i drugog pravnog lica, ako je istaknut u skladu sa propisima ili ko spriječi njihovo isticanje ili ih ističe suprotno propisima,    

12. Ko prodaje ili daje alkoholno piće maloljetnom licu ili očigledno pijanom licu, duševno bolesnom licu ili licu zaostalog duševnog razvoja, 

13. Ko na javnom mjestu uživa opojnu drogu ili psihotropne supstance, 

14. Ko prosjači ili se odaje skitnji, 

15. Ko organizuje prosjačenje ili ko navodi na prosjačenje maloljetno lice ili duševno bolesno lice, lice zaostalog duševnog razvoja ili invalidno-hendikepiranu osobu, 

16. Ko igra hazardnu ili drugu sličnu igru za novac ili drugu korist tako da igra gubi društveno zabavni karakter ili ko ustupi ili iznajmi u tu svrhu prostorije, osim u slučaju igranja hazardne ili druge slične igre koja se igra u objektu registrovanom za tu vrstu djelatnosti, 

17. Ko omogući licu mlađem od 18 godina da igra hazardnu ili drugu sličnu igru ili da se kladi u objektu registrovanom za tu vrstu djelatnosti, 

18. Ko se odaje prostituciji ili ko koristi uslugu prostitucije, 

19. Ko drugog navodi na prostituciju ili ko iznajmi ili ustupi prostoriju radi vršenja prostitucije,

20. Ko na javnom mjestu stvara nepotrebnu buku pojačanim radom motornog vozila, sirenom, utovarom, istovarom ili rukovanjem drugim predmetom,  

21. Ko na javnom mjestu remeti mir drugog pjevanjem, izvođenjem ili reprodukcijom muzičkog ili drugog sadržaja, bez odobrenja ili protivno odobrenju nadležnog organa,  

22. Ko neopravdano zalazi ili se neopravdano zadržava u zajedničkoj prostoriji (stubište, tavan, podrum, šupa, ograđeno dvorište i sl.) stambene zgrade u kojoj ne stanuje, 

23. Ko na javnom mjestu neovlašteno puca iz vatrenog oružja,  

24. Ko na javnom mjestu ustupa, prodaje, kupuje ili nudi petarde ili drugo pirotehničko sredstvo ili ko pali raketu, petardu ili sličan eksplozivni ili zapaljivi materijal na način kojim se izaziva uznemirenost građana,  

25. Ko priredi bakljadu, vatromet ili sličnu priredbu bez propisane najave ili mimo zabrane nadležnog organa ili ko ne preduzme mjere obezbjeđenja koje je dužan preduzeti, 

26. Ko neovlašteno vrši fotografisanje i skiciranje objekta ili mjesta koje je označeno kao zabranjeno za fotografisanje i skiciranje, 

27. Ko prikuplja dobrovoljne priloge protivno odredbi člana 9. ovog zakona, 

28. Ko na javnom mjestu vrši fiziološku potrebu ili izloži intimni dio tijela pogledu drugom, 

29. Ko se lažno predstavlja u pogledu svoje službene ili društvene funkcije odnosno položaja ili ko upotrijebi lažni lični podatak kao svoj ili ko potvrdi tuđi lažni lični podatak ili ko neovlašteno nosi službenu oznaku, 

30. Ko u stanu stvara prekomjernu buku galamom, lupanjem ili puštanjem preglasne muzike usljed čega dolazi do uznemiravanja ili negodovanja građana ili stanara, 

31. Ko stavi ili drži ispred zgrade ili ograde ili na zgradu ili ogradu uređaj ili predmet koji može ugroziti prolaznika ili mu nanijeti štetu ili ko takav predmet stavi ili izbaci na ulicu, 

32. Ko bez nadzora ili zaštitnih sredstava drži ili vodi opasnu životinju koja drugog može prestrašiti ili povrijediti ili ko na javnom mjestu zlostavlja životinju ili na drugi način sa njom surovo postupa, 

33. Čija životinja svojim glasanjem remeti mir građana,

34. Roditelj, usvojitelj ili staratelj maloljetnika mlađeg od 16 godina koji je od strane policijskog službenika zatečen na javnom mjestu u periodu od 23 do 05 sati bez nadzora roditelja, usvajatelja ili staratelja, 

35. Roditelj, usvojitelj ili staratelj starijeg maloljetnika (od 16 do 18) koji je od strane policijskog službenika zatečen na javnom mjestu u periodu od 23 do 05 sati bez nadzora roditelja, usvojitelja ili staratelja, 

36. Roditelj, usvojilac ili staratelj maloljetnika koji je učinio prekršaj protiv javnog reda i mira propisan ovim zakonom, ako je izvršenje prekršaja posljedica njihovog propuštanja dužnog staranja o maloljetniku, a u mogućnosti su da takav nadzor vrše, 

37. Roditelj, usvojitelj, staratelj maloljenika ili drugo lice koje na javnom mjestu na drzak način zlostavlja maloljetno lice, vikom, galamom, psovkom ili na drugi način.  

(2) Prekršaj protiv javnog reda i mira čini preduzeće ili drugo pravno lice, odgovorno lice u preduzeću ili drugom pravnom licu, imalac radnje ili lice kome je povjereno vođenje radnje, ukoliko ne preduzme mjere za održavanje javnog reda i mira u vlastitoj poslovnoj prostoriji, kada je preduzimanje tih mjera moguće bez opasnosti  za sebe ili drugog i slučaj narušavanja javnog reda i mira odmah ne prijavi nadležnoj policijskoj stanici ili policijskom službeniku.

DIO TREĆI – BAKLJADA, VATROMET I DOBROVOLJNI PRILOZI

Član 8.

(Bakljada i vatromet)

(1) Priređivanje bakljade, vatrometa ili slične priredbe mora se prijaviti policijskoj upravi Ministarstava unutrašnjih poslova Kantona (u daljem tekstu: policijska uprava) na čijem području će se priredba održati najkasnije pet dana prije održavanja priredbe.

(2) Prijava iz stava (1) ovog člana sadrži:

a) naziv i sjedište priređivača bakljade, vatrometa ili slične priredbe, 

b) mjesto, datum, vrijeme i povod održavanja i trajanja bakljade, vatrometa ili slične priredbe,  

c) količina baklji ili pirotehničkih sredstava koji će se upotrijebiti, 

d) mjere osiguranja koje će priređivač preduzeti, 

e) druge podatke od interesa za sigurno i nesmetano održavanje bakljade, vatrometa ili slične priredbe.  

(3) Ukoliko policijska uprava procjeni da mjere iz stava (1) tačke d) ovog člana nisu dovoljne za sigurno i nesmetano održavanje bakljade, vatrometa ili slične priredbe naložit će priređivaču dodatne mjere osiguranja.

(4) Odobrenje za održavanje bakljade, vatrometa ili slične priredbe izdaje nadležna policijska uprava. Priređivač je dužan provesti mjere osiguranja koje su mu odobrenjem naložene.

(5) Rješenjem će se zabraniti priređivanje bakljade, vatrometa i slične priredbe ako: 

a) nije blagovremeno i uredno prijavljena, 

b) postoji stvarna opasnost da će njenim priređivanjem biti ugrožena sigurnost ljudi ili imovine ili to zahtjevaju razlozi javne sigurnosti, 

a) se priređuje u blizini škole, odgojno obrazovne ustanove, zdravstvene ustanove ili sličnog objekta, 

b) priređivač nije preduzeo naložene mjere osiguranja.

(6) Protiv rješenja iz stava (5) ovog člana može se izjaviti žalba Upravi policije Ministarstva unutrašnjih poslova (u daljem tekstu: Uprava policije) najkasnije u roku od četrdesetosam sati od prijema rješenja. 

(7) Žalba iz stava (6) ovog člana ne odlaže izvršenje rješenja. Postupak rješavanja po žalbi je hitan.

Član 9.

(Dobrovoljni prilozi)

(1) Preduzeće i drugo pravno lice,  humanitarna i druga organizacija,  građani i njihova udruženja mogu prikupljati dobrovoljne priloge ako za to imaju odobrenja načelnika općine na čijem području se prilozi prikupljaju (u daljem tekstu: nadležni organ).

(2) Zahtjev za izdavanje odobrenja za prikupljanje dobrovoljnih priloga,  pored ostalog mora sadržavati cilj, svrhu i način prikupljanja,  podatke o mjerama koje će se preduzeti radi osiguranja od eventualnih zloupotreba u vezi prikupljanja,  vrijeme za koje se traži odobrenje i mjesto prikupljanja priloga.

(3) Preduzeće i drugo pravno lice,  humanitarna i druga organizacija,  građani i njihova udruženja kojima je odobreno prikupljanje dobrovoljnih priloga,  dužni su preduzeti mjere koje su određene odobrenjem.

(4) Nadležni organ rješenjem će odbiti zahtjev iz stava (2) ovog člana ukoliko prikupljanje dobrovoljnih priloga može izazvati uznemiravanje građana ili narušiti javni red i mir ili ako cilj ili svrha prikupljanja nije opravdana. 

(5) Prikupljanje dobrovoljnih priloga može se rješenjem zabraniti ukoliko nastupe uslovi iz stava (4) ovog člana ili ako se utvrdi da se ne provode naložene mjere osiguranja ili su u zahtjevu navedeni netačni podaci o cilju ili svrsi prikupljanja.

(6) Protiv rješenja iz stava (4) i (5) ovog člana može se izjaviti žalba u roku od 15 dana.

(7) Žalba iz stava (6) ovog člana ne odlaže izvršenje rješenja.

Član 10. 

(Izuzeci od obaveze podnošenja zahtjeva za izdavanje odobrenja za prikupljanje dobrovoljnih priloga)

(1) Zahtjev za izdavanje odobrenja za prikupljanje dobrovoljnih priloga se ne podnosi ako:

a) se dobrovoljni prilozi prikupljaju u okviru preduzeća i drugog pravnog lica za zajedničke potrebe ili potrebe pojedinih radnika tog preduzeća ili drugog pravnog lica, 

b) prikupljanje organizuje mjesna zajednica na svom području ili kućni savjet u zgradi kojom upravlja ako se prilozi prikupljaju za potrebe te mjesne zajednice ili kućnog savjeta,  

c) se dobrovoljni prilozi prikupljaju umjesto ulaznica za priredbu koju organizuje politička stranka, sindikat,  udruženje građana ili drugi oblik udruživanja i organizovanja,  a u skladu sa programom svojih aktivnosti.

DIO ČETVRTI – KAZNENE ODREDBE

Član 11.

(Novčane kazne)

Izvršilac će se kazniti:

(1) Za prekršaj iz člana 7. stav (1) tačka 1.,  14., 33. i 35 novčanom kaznom od 100 do 300 KM.

(2) Za prekršaj iz člana 7. stav (1) tačka 3.,  18.,  22.,  28. i 34. novčanom kaznom od 200 do 500 KM.

(3) Za prekršaj iz člana 7. stav (1) tačka 4.,  7.,  8.,  9.,  10.,  11.,  16., 17., 23.,  25.,  30.,  31. i 37. novčanom kaznom od 300 do 700 KM.

(4) Za prekršaj iz člana 7. stav (1) tačke 12.,  20.,  21.,  26.,  27. i 36. novčanom kaznom od 400 do 900 KM.

(5) Za prekršaj iz člana 7. stav (1) tačke 2.,  5.,  6.,  13.,  15.,  19.,  24.,  29. i 32. novčanom kaznom od 500 do 1200 KM. 

Član 12.

(Novčane kazne za pravno lice,  fizičko lice koje samostalno obavlja djelatnost i ogovorno lice)

(1) Za prekršaj iz člana 7. stav (1) tačke 7.,  8.,  10.,  11.,  16.,  17., 23.,  25. i  31. kaznit će se pravno ili fizičko lice koje samostalno obavlja djelatnost novčanom kaznom od 1500 do 3000 KM, a odgovorno lice u pravnom licu ili lice kojem je povjereno vođenje radnje novčanom kaznom od 300 do 700 KM.

(2) Za prekršaj iz člana 7. stav (1) tačke 12.,  20.,  21.,  26. i 27. kaznit će se pravno ili fizičko lice koje samostalno obavlja djelatnost novčanom kaznom od 2000 do 5000 KM, a odgovorno lice u pravnom licu ili lice kojem je povjereno vođenje radnje novčanom kaznom od 400 do 900 KM.

(3) Za prekršaj iz člana 7. stav (1) tačka 19. kaznit će se pravno ili fizičko lice koje samostalno obavlja djelatnost novčanom kaznom od 3000 do 7000 KM,  a odgovorno lice u pravnom licu ili lice kojem je povjereno vođenje radnje novčanom kaznom od 500 do 1200 KM.

(4) Za prekršaj iz člana 7. stav (2) kaznit će se preduzeće, drugo pravno lice ili imalac radnje novčanom kaznom od 1000 do 4000 KM. 

(5) Za prekršaj iz člana 7. stav (2) kaznit će se odgovorno lice u preduzeću ili drugom pravnom licu,  ili lice kome je povjereno vođenje radnje novčanom kaznom od 500 do 1000 KM.

Član 13.

(Oduzimanje predmeta, zabrana obavljanja djelatnosti i 

vanbolničko liječenje od zavisnosti)

(1) Za prekršaj iz člana 7. stav (1) ovog zakona može se izreći zaštitna mjera oduzimanja predmeta koji je upotrijebljen ili je bio namjenjen za izvršenje prekršaja ili je nastao izvršenjem prekršaja.

(2) Preduzeću ili drugom pravnom licu ili licu koje samostalno obavlja djelatnost, odgovornom licu ili licu kome je povjereno vođenje radnje za prekršaj iz člana 7. stav (1) tačka 12., 16., 17., 19., 20. i 21. i člana 7. stav (2) ovog zakona može se izreći zaštitna mjera zabrane obavljanja djelatnosti u trajanju do šest mjeseci.

(3) Ako se prilikom izricanja kazni za prekršaje iz člana 7. stav (1) tačka 12., 16., 17., 19., 20. i 21. i člana 7. stav (2) utvrdi da su lica iz stava (2) ovog člana u toku posljednje dvije godine pravosnažno kažnjeni za neki od ovih prekršaja, tom licu će se obavezno izreći zaštitna mjera zabrane obavljanja djelatnosti u trajanju do šest mjeseci.

(4) Licu koje zbog odavanja uživanju alkohola ili opojnih droga učini prekršaj iz člana 7. stav (1) ovog zakona, a koje je u posljednje dvije godine bilo kažnjeno dva ili više puta po istom osnovu pravosnažnim sudskim rješenjem ili prekršajnim nalogom može se izreći i zaštitna mjera vanbolničko liječenje od zavisnosti.      

Član 14.

(Privremeno oduzimanje predmeta)

(1) Kada u vršenju službenih poslova i zadataka sazna za prekršaj propisan ovim zakonom, policijski službenik može privremeno oduzeti predmet koji je upotrijebljen ili je bio namjenjen za izvršenje prekršaja ili koji je nastao izvršenjem prekršaja, kao i predmet koji može poslužiti kao dokaz u prekršajnom postupku.

(2) O privremenom oduzimanju predmeta policijski službenik će izdati potvrdu koja sadrži: naziv i sjedište organa, naziv, vrstu i količinu oduzetih predmeta, ime i prezime lica od koga su oduzeti predmeti i njegovu adresu, razlog oduzimanja, datum, vrijeme i mjesto oduzimanja, pečat i potpis policijskog službenika.

Član 15.

(Postupak sa oduzetim predmetima)

(1) U skladu sa odlukom suda, uništenje oduzetih predmeta ili prodaju neposrednom pogodbom vrši posebna komisija koju obrazuje Vlada Unsko sanskog kantona.

(2) O uništenju oduzetih predmeta ili njihovoj prodaji, komisija sačinjava zapisnik, a primjerak zapisnika dostavlja se sudu koji je izrekao mjeru oduzimanja predmeta.

DIO PETI – PRELAZNE I ZAVRŠNE ODREDBE

Član 16.

(Rješavanje po započetim postupcima)

Postupci započeti prije stupanja na snagu ovog zakona okončat će se po ranijem zakonu.

Član 17.

(Ovlaštenje i obaveza dugih organa)
(1) Općinsko vijeće svojom odlukom može propisati i druge prekršaje protiv javnog reda i mira.

(2) Vijeće iz stava (1) ovog člana dužno je u roku od tri mjeseca od dana stupanja na snagu ovog zakona uskladiti svoju odluku kojom se propisuju prekršaji protiv javnog reda i mira sa odredbama ovog zakona.

Član 18.

(Prestanak važenja ranijeg Zakona)


Stupanjem na snagu ovog zakona prestaje da važi Zakon o javnom redu i miru (“Službeni glasnik Unsko-sanskog kantona” broj 8/02).

Član 19.

(Stupanje na snagu)

Ovaj zakon stupa na snagu osmog dana od dana objavljivanja u “Službenom glasniku Unsko-sanskog kantona”.

 Broj:__________________

 Bihać, ___ . _____2010. godine

                                                                                 Predsjedavajući 

                                                                                     Skupštine Unsko-sanskog kantona

                                                                                         Admir Hadžipašić, dipl.pravnik

